
ХӘКІМ АБАЙ ШЫҒАРМАЛАРЫНДАҒЫ ТАҒДЫР, ӨЛІМ, ӨМІР ҰҒЫМДАРЫ
Адамның осы дүниеге қатынасын тіл арқылы жеткізіп, осының негізінде ақпарат жүйесін қалыптастыруға болады. Осындай әлем бейнесін суреттейтін ақпараттық жүйені Абайдың да жинақталған  тұжырымдамаларынан көруге болады. Абайда бұл түсініктерге  өмір, өлім, тағдыр категорияларын жатқызуға болады.
Абай шығармаларындағы өлім мен өмір және бұлардың арасындағы тағдыр ұғымдары шығармаларының негізін құрайды. Яғни, осы екі түсініктің бірі аяғы көрде, бір аяғы жерде тұрған аралық деңгейді қатар алып жүреді. Бұл аралық деңгей «Бүгін бар ертең жоқ» мақалымен астасып, ұлттық философиямен үндесіп жатқанын аңғаруға болады. Тағдыр, өлім секілді түсініктер Абай шығармаларының арқауы болса да, сонымен қатар, адамға тән қуаныш, күлкі секілді түсініктермен астасып жатады. Өйткені, адам баласы пенде болғандықтан әрдайым күнделікті күйбең тіршілік аясына қайтып оралып отырады. Абайда өмір түсінігі  «жалған өмір» (бұл өмір) және «мәңгілік өмір» (рухани өмір) деп түсіндіріледі. [1, 35б.] Екі өмір арасында адам өсіп-өнеді, толысады, жетіледі. Мәңгілік өмір түсінігі арқылы Абай адам өмірінің мәнін ашады. Абайдағы өмір туралы түсініктер уақытпен байланысып жатыр. Уақыт философиялық категория ретінде белгілі бір кезеңді қамтиды және осы кезең аралығында сандық, сапалық өзгерістер болады. Өмір туралы түсінік ең алдымен уақытқа байланысты қалыптасқан. Абай «Бұл өмір қамшының сабындай ғана қысқа, көзді ашып жұмғанша өте шығады» [1, 42б.] немесе «Қысқа күнде қырық жерге қойма тығып, Қу тілмен қулық қуған заңы құрсын» [1, 52б.] деп осы өмірдің алдамшы, қу, тентек екендігін көрсетіп бақты. Сонымен қатар, Абай тікелей мағынада адам жан тапсырды немесе өлді деуден аулақ, ол адам табиғаты, тәні осы жалған ғұмырдан өтті дейді. Демек, адамның жалған ғұмыры, осы дүниедегі болмысы, заттық формасы мәңгілікке жабылды. Жанның кеудеден шығуы оның рухының өлмегі емес. Жалған өмірге қатысты «Бұл өмір алдамшы, опасыз, мәңгілік ештеңе жоқ» деп айтады. [3, 69б.] Бұл жердегі өмірдің жалғандығы ғұмырдың қысқалығына қатысты ғана емес, өмірдің мәніне қатысты «өткінші, опасыз, баянсыз, тұрлауы жоқ, тиянақсыз ғұмыр» деген мағыналарды меңзеген. Абай:
«Осы жалған дүниеден

Шешен де өткен не бұлбұл, көсем де өткен не дүлдүл»;
«Тиянақ жоқ, тұрлау жоқ, келді, кетті, 

Қайта айналмас, бұрылмас бұлдыр заман.

Күн жиылып ай болды, он екі ай жыл, 

Жыл жиналып, қартайып қылғаны – бұл.

Сүйенген, сенген дәурен жалған болса, 

Жалғаны жоқ бір Тәңірім кеңшілік қыл» [1, 79б. ]- деп опасыз өмірдің мәні мен мақсаты туралы айтады. Қоршаған өмірдің материалдылығы, сананың материяға қатысы, бағыныштылығы «осы өмір» жалғандығының көрінісі. Адамның рухани мәңгілік өмірі оның «бұл дүниедегі» істеген ісіне қарай келесі өмірде жалғасады. Енді бірде Абай үшін өмір – жалғыздық. «Мыңмен жалғыз алыса» жүріп, адамзатты имандылыққа, білімділікке, ұлы мұраттарға үндеген.
Абайдың «Ескендір», «Масғұт» поэмаларында өзек мәселе адам тағдыры, басынан өткен оқиғалары жолдың үстінде алып бейнеленеді. Демек, «өмір» белгілі бір шектеулі кеңістік - қайнаған базар. Ал адамдар болса, саудагерлер, жолаушылар, қонақтар.
Абайда өмір мен өлім ұғымдары диалектикалық бірлікте қарастырылады. Өмір мен өлім диалектикасы жалған өмір мен мәңгілік рухани өмір қарама - қарсылығы арқылы ашылады. Өмір мен өлім қайшылығы жарық және қараңғы ұғымдарымен сабақтасып отырады. Абай дүниетанымындағы өмір мен өлім танымдық құрылымында уақыт пен кеңістік категорияларының болуы арқылы өмір – жолға, үйге, базарға теңестіріледі, яғни бұл жерде өмір мен кеңістік уақыт аралығын бейнелейтін белгілі бір деңгей. Уақыт категориясы арқылы өмірдің мәндік дәрежесі анықталады. Ал өмір образын көрсетіп тұрған түсініктер ретінде «бес күндік», «жалған дүние» «қақпа» сөздері қолданылып отыр. Осындай бірліктер Абайдың ішкі сезімдерін, толғанысын, жай-күйін, жан-дүние диалектикасын көрсетіп отыр.
Ал тағдыр ұғымына келетін болсақ, бұл жерде ол Абай шығармаларында сан-алуан қырынан көрініс табады. Тағдыр, Абай бойынша жазмыш – Алланың жазғаны, бұйрығы. 

«Жарлығына Алланың Ерте ойлаған көнбек-ті,

Олар да тірі қалған жоқ, тірлік арты өлмек-ті».

«Ойламаған өлімнен жасқанамын демек-ті.

Тағдырға тәбділ бола ма, сабырлық қылсақ керек-ті».

«Жас қартаймақ, жоқ тумақ, туған өлмек,

Тағдыр жоқ өткен өмір қайта келмек
Басқан із, көрген қызық артта қалмақ,

Бір құдайдан басқаның бәрі өзгермек». [1, 89б.]
Абайдың бұл өлең жолдарынан тағдыр жөніндегі таным шеңбері діни және ұлттық ұғым түсініктерімен астасып жатқанын көрсетеді. Өлеңдердегі өмірдің сабырлыққа шақыратын қалпы жазмышқа мойынсұну қажеттілігіне еріксіз көндіріп тұр. Абай соңғы шумағында қайғыны жеңілдетуге  талпыныс жасайды, бұл сөзде қайғыдан қайысқан күрсініс, мұңы сыртқа ақтарылады, тоқтамға келу, жұбату сезіледі. Тағдырға қарсы тұру Аллаға қарсы келу, сондықтан тағдырға мойынсұну, көну ұғымы бірлікте жүреді. Олай болса тағдыр – адам еркі мен санасынан тыс онтологиялық мәндегі болмыс. «Жазмыштан озмыш жоқ» түсінігіне орай Абай Әбдірахман өліміне арнаған өлеңдерінде тағдырға көну, мойынсұнудан басқа қолдан келер дәрмені жоқтығын айтады. Тағдыр адамның айтқанымен жүрмейді, жаратқанның бұйрығымен болады. Абайдағы «тағдыр» ұғымына тән басты ерекшелік ол өкініш білдіру, ішкі наласы мен назын білдіру, түңілу, мұңаю, өмірдің қызығынан бас тарту, үмітсіздікке берілу. Өмір мен өлім – ғалам туралы қалыптасқан, оппозициялық мәнге ие ең маңызды түсініктер болып табылады. Ол ғаламның көркемдік әлемімен тұтастықта танылады. Өмір және өлім Абайда қазақ дүниетанымының ғалам туралы түсініктері негізінде өрбиді. Тағдыр ұғымына қатысты Абай шығармаларынан ұлттық және жалпыадамзаттық ізгілікті құндылықтар мен білімдер жүйесін көруге болады. Тағдыр мифологиялық, ұлттық дүниетаныммен ғана емес, діни негізі бар танымдық құрылымдармен астасып көрініс табуда. Абайдағы негізгі таным нысаны адам және оның жасампаздық күші мен қайғысы-қуанышы болып табылады. Осы ұғымдар астарынан мәңгілік рухани өмір, мәңгілік рух идеясының терең мазмұнын байқауға болады. 

